
ISINDEBELE

NALO LIQAKATHEKILE

Ngu R.N. Sikhosana

R.N. Sikhosana

lamaTshwayo. limbalobalo zitjengisa bona
umphakathi  wabantu  abasebenzisa  iLimi
lamaTshwayo ubalelwa eengidini ezine.

Qobe mnyaka, ngomhlaka 3 kuSinyikhaba
bekube mhlaka 3 kuNobayeni, kugidingwa
inyanga yamalungelo wabakhubazekileko
eSewula  Afrika. Umbuzo uthi abantu
abasebenzisa iLimi lamaTshwayo bayakuthabela
ukugidinga ilangeli na? Bayakhgona
ukuzibandakanya emikhulumiswaneni ebathintako
na? Bayakwazi ukuveza amazizo wabo na? iLimi
labo lisemthethweni begodu liyafundwa
eenkolweni nemazingeni aphakamileko wefundo
na?

ILimi lamaTshwayo lidzubhulwe emithethweni
emine , umThethosisekelo weSewula Afrika, i- Use
of Official Languages Act, i-South African Schools
Act ne Pan South African Language Board Act.

Abantu abasebenzisa iLimi lamaTshwayo akusibo
boke ababelethwe bangezwa kodwana abanye
bathome  ukungezwa ngebanga lokugula
okuthileko, ngebanga lokuhlukumezeka nanyana

ILimi lamaTshwayo lidzubhulwe emithethweni emine,
umThethosisekelo weSewula Afrka, i- Use of Official
Languages Act, i-South African Schools Act ne Pan South
African Language Board Act.

Ngonyaka we- 1992, |-United Nations General
Assembly  yathatha isiqunto sokobana ilanga
langomhlaka 3 kuNobayeni ligidingelwe abantu
abanokukhubazeka inarha yoke. I-World Federation of
the Deaf yona iqginisekise inyanga kaKhukhulamungu
njengenyanga yabantu abasebenzisa iLimi

ngebanga lokuluphala. Abanye abentwana
abangezwako eendlebeni babelethwa babelethi
abezwako bese abanye ababalethi babo abezwa
endlebeni. Laba ababelethwa babelethi abezwako
kuba lula kibo ukufunda ilimeli kodwana kilabo
ababelethwa babelethi abezwako kuba sitjhijilo

ngombana nababelethi babo kufanele bathome phasi
balifunde ilimeli.

Amatshwayo asetjenziswa elimini leli, kusikinya izitho
ezithile zomzimba, ikakhulukazi izandla, amehlo,
ubuso, neendebe zomlomo. Abanye bayakghona
ukufunda iindebe zomuntu nakakhulumako bese
abanye batlola phasi.

Owakhe waba nguMongameli weSewula Afrika,
uDorh. Nelson Rolihlahla Mandela wakhe wathi
“‘Nawukhuluma nomuntu ngelimi  alizwisisako,
okutjhoko kuya ehloko kodwana nawumkhulumisa
ngelimi lakhe koke okutjhoko kuya ehliziyweni”.
Alikho iginiso elidlula leli. Nawuzama ukukhulumisa
umuntu ngelimi lakhe (nanyana ungalazi kuhle),
ukhombisa ukuhlonipha ubuntu nesiko lakhe.
Umbuzo kukobana isiko labantu abasebenzisa iLimi
lamaTshwayo liyahlonitihwa emphakathini na?
Umphakathi uyazama  ukulikhuluma?  Abantu
abasebenzisa iLimi lamaTshwayo bazizwa
bamukelekile emphakathini nemindenini yabo?

Ubutjhapho obenziwa Mrhumutjhi weLimi
lamaTshwayo ngomnyaka wama- 2014 ekonzweni
yesikhumbuzo yaloyo ogade anguMongameli
weSewula Afrika uDorh. Nelson Mandela, kwaba
litshwayo lokobana mkhulu umsebenzi osafanele
ukwenziwa bona ilimeli lithuthukiswe.

ESewula Afrika kunoMqulu welLimi lamaTshwayo
owatlolwa yiBhodi yeLimi lamaTshwayo ye-PanSALB
ngokuhlanganyela nomphakathi wabantu
abasebenzisa ilimeli. UMqulu lo hlangana nokhunye,
uqale ukutlhogomela bona ilimeli lifakwe ngaphasi
kwesigaba 6 somThethosisekelo, ukutholakala
kweensetjenziswa namalungelo wabantu
abasebenzisa iLimi lamaTshwayo nokuthuthukiswa
kwelimeli, njalo njalo.

IKomodi yePalamente yokubuyekezwa
koMthethosisekelo yaphakamisa bona iLimi lama
Tshwayo lifakwe ngaphasi kwesigaba 6
somThethosisekelo njengamanye amalimi. Ukufakwa

kweLimi lamaTshwayo kumThethosisekelo
kuzokwenza bona ilimeli lithuthukiswe ngokurhabako
eSewula Afrika. ILimeli lizokuthoma lifundwe
ngokomthetho eenkolweni ezinengi, emazikweni
aphakamileko wezefundo, libonakale kanengi
kumabonakude nabantu abasebenzisa lelilimi nabo
bagatjhwe emisebenzini.

UmNyango wezeFundo wagqinisekisa ngomnyaka
wama-2018 bona iLimi lamaTshwayo selizokuba
ngelinye lamalimi azokufundwa eenkolweni.

Amazinga wefundo ephakamileko neenkolo zitlhoga
khulu abarhumutjhi beLimi lamaTshwayo abazokwazi
ukurhumutjha iimfundo ezihlukahlukeneko nezibudisi,
njengesifundo seemBalo. Abafundi abasebenzisa
iLimi lamaTshwayo bagalana nobudisi nakufanele
bakhethe  amabizelo womsebenzi  ngebanga
lokutlhayela kwabarhumutjhi neentlabagelo.

lintjhijilo zabantu abasebenzisa ilimi lamaTshwayo
zinengi. Basebenzisa izandla nabakhulumako, manje
kubabudisi umuntu nakalimele izandla nanyana
aphethe okuthile esandleni. Kubudisi bona bathole
amaphepha wokutjhayela, embhedlela abanayo ifihlo
ngamaphilo wabo ngombana kufanele
barhunyutjhelwe nangabe udorhodere akakwazi
ukusebenzisa  ilimeli  begodu  nabarhumutjhi
abanelwazi ngezepilo bayatlhayela, banamathuba
amancani wemisebenzi begodu akusilula bona
bazibandakanye nabantu abangakwazi ukukhuluma
ilimeli.

Amajima wokufundisana ngelLimi lamaTshwayo
nesikopilo yabantu abasebenzisa ilimeli
eemphakathini ayatlhogeka. Umphakathi kufanele
ube netjisakalo yokufunda ilimeli, ukwamukela
umphakathi wabantu abangwezwako eendlebeni
neendlela abaphila ngayo. linkundla zokuthintana,
abomabonakude, imirhatjho neenhlangano
ezizijameleko, zingadlala indima ekulu kilokhu.

Bakwethu
lamaTshwayo!

asizibopheleleni ukufunda iLimi

